
Plut. Sull. 34

Text Original:
[34]  ὁ  μέντοι  θρίαμβος  αὐτοῦ  τῇ  πολυτελείᾳ  καὶ  καινότητι  τῶν  βασιλικῶν  λαφύρων  σοβαρὸς
γενόμενος  μείζονα  κόσμον  ἔσχε  καί  καλὸν  θέαμα  τοὺς  φυγάδας,  οἱ  γὰρ  ἐνδοξότατοι  καὶ
δυνατώτατοι  τῶν  πολιτῶν  ἐστεφανωμένοι  παρείποντο,  σωτῆρα  καί  πατέρα  τὸν  Σύλλαν
ἀποκαλοῦντες, ἅτε δὴ δι᾽ ἐκεῖνον εἰς τὴν πατρίδα κατιόντες καί κομιζόμενοι παῖδας καί γυναῖκας.
[2]  ἤδη  δὲ  συνῃρημένων  ἁπάντων,  ἀπολογισμὸν  ἐν  ἐκκλησίᾳ  τῶν  πράξεων  ποιούμενος  οὐκ
ἐλάσσονι σπουδῇ τὰς εὐτυχίας ἢ τὰς ἀνδραγαθίας κατηριθμεῖτο, καὶ πέρας ἐκέλευσεν ἑαυτὸν ἐπὶ
τούτοις  Εὐτυχῆ προσαγορεύεσθαι:  τοῦτο γὰρ ὁ Φῆλιξ  μάλιστα  βούλεται  δηλοῦν αὐτὸς  δὲ  τοῖς
Ἕλλησι γράφων καί χρηματίζων ἑαυτὸν Ἐπαφρόδιτον ἀνηγόρευε, καί παρ᾽ ἡμῖν ἐν τοῖς τροπαίοις
οὕτως ἀναγέγραπται “Λεύκιος Κορνήλιος Σύλλας Ἐπαφρόδιτος”. [3] ἔτι δὲ τῆς Μετέλλης παιδία
τεκούσης δίδυμα τὸ μὲν ἄρρεν Φαῦστον, τὸ δὲ θῆλυ Φαῦσταν ὠνόμασε: τὸ γὰρ εὐτυχὲς καί ἱλαρὸν
Ῥωμαῖοι φαῦστον καλοῦσιν. οὕτω δὲ ἄρα οὐ ταῖς πράξεσιν ὡς τοῖς εὐτυχήμασιν ἐπίστευεν, ὥστε,
παμπόλλων μὲν  ἀνῃρημένων  ὑπ᾽  αὐτοῦ,  καινοτομίας  δὲ  γενομένης  καί  μεταβολῆς  ἐν  τῇ  πόλει
τοσαύτης, ἀποθέσθαι τὴν ἀρχὴν καί τὸν δῆμον ἀρχαιρεσιῶν ὑπατικῶν ποιῆσαι κύριον, αὐτὸς δὲ μὴ
προσελθεῖν,  ἀλλ᾽  ἐν  ἀγορᾷ  τὸ  σῶμα  παρέχων  τοῖς  βουλομένοις  ὑπεύθυνον  ὥσπερ  ἰδιώτης
ἀναστρέφεσθαι.  [4] καί τις  παρὰ γνώμην αὐτοῦ θρασὺς ἀνὴρ καὶ πολέμιος ἐπίδοξος ἦν ὕπατος
αἱρεθήσεσθαι, Μάρκος Λέπιδος, οὐ δι᾽ ἑαυτόν, ἀλλὰ Πομπηΐῳ σπουδάζοντι καί δεομένῳ τοῦ δήμου
χαριζομένου. [5] διὸ καί χαίροντα τῇ νίκῃ τὸν Πομπήϊον ὁ Σύλλας ἰδὼν ἀπιόντα καλέσας πρὸς
ἑαυτόν, ‘ὡς καλόν,’ ἔφη, ‘ σοῦ τὸ πολίτευμα, ὦ νεανία, τὸ Κάτλου πρότερον ἀναγορεῦσαι Λέπιδον,
τοῦ πάντων ἀρίστου τὸν ἐμπληκτότατον. ὥρα μέντοι σοι μὴ καθεύδειν ὡς ἰσχυρότερον πεποιηκότι
κατὰ σαυτοῦ τὸν ἀνταγωνιστήν.’ τοῦτο μὲν οὖν ὁ Σύλλας ὥσπερ ἀπεθέσπισε: ταχὺ γὰρ ἐξυβρίσας ὁ
Λέπιδος εἰς πόλεμον κατέστη τοῖς περὶ τὸν Πομπήϊον. 

